
УЧЕСТВОТО НА ВИНАРИЈАТА „ШАТО КАМНИК“ ВО 

ПОНУДАТА НА МАКЕДОНСКИОТ ВИНСКИ ТУРИЗАМ 

Бисера Бозаревска 

bisera.bozarevska@gmail.com 

зборови:  
Вино, 
промоција, 
туризам, 
вински тури, 
поднебје 
 

Апстракт 
 На територијата на Македонија, како и во 
светски рамки, производството на вино има долга 
историја и традиција. Во последно време сѐ поголем 
замав во туристичките понуди зема винскиот туризам 
- вид на туризам кој вклучува посета на вински 
региони, тамошни винарии, лозја, најразлични вински 
настани, како и дегустација и купување на вина 
директно кај винскиот производител. Сето тоа со цел 
задоволување на рекреативните и културните 
потреби. Со оглед на тоа што овој вид туризам 
станува сѐ попопуларен и кај нас, македонските 
винарии работат интензивно на проширување и 
подобрување на понудата. Во овој труд ќе биде 
наведена понудата на винаријата „Шато Камник“. 

 
1. Вински туризам 

 Виното отсекогаш било дел од животот на луѓето. Најстарите 
археолошки докази за консумација на вино датираат од 7.000 години 
пр.н.е. (Кина), додека за винопроизводство од 4.000 пр.н.е. (Армениа). 
Виното било дел од културата на древните цивилизации, на империите, 
дел од Библијата, религијата... Виното се сметало за дар од Боговите и 
нивната крв (на пр., крвта на Исус), се сметало за значаен дел од 
религиозните церемонии, било и сѐ уште е дел од поезијата, 
уметноста... 
 
 
 
 
 
 
 
 
 

mailto:bisera.bozarevska@gmail.com

Слика 1.: Мотиви од историскиот развој на виното 

  

 Со текот на времето, производството на вино прераснало во 
винска индустрија која зазема сѐ позначаен дел во светот и е во сѐ 
поголем подем. Согледано од страна на туризмот, со самиот негов 
развој, со откривањето нови алтернативи и можности и со 
проширувањето на понудата - се дошло до еден интересен спој на 
туристичката и винската индустрија. Се развил еден нов вид туризам – 
вински туризам, чии почетоци се поврзуваат за различен период во 
различни региони. Но, генерално земено, денешната форма на вински 
туризам е релативно нова, се развива во текот на XXI век. 

Винскиот туризам се смета како дел од руралниот туризам. Тоа е бавен 
туризам (далеку од градскиот метеж), во допир со природата, во допир 
со автентичноста и традицијата на еден регион, држава, народ... А, 
пак, споено со храната, веќе е едно поинакво гастрономско 
доживување. 

2. Винскиот туризам во Македонија 

 Не е случаен фактот дека на територијата на Македонија од 
многу одамна се одгледува грозје (особено црвено) и се произведува 
висококвалитетно вино. Нашата земја има одлична географска положба 
за истото. Виното во Македонија има долга традиција и историја, и е 
еден од симболите на земјата заедно со сонцето, храната и бескрајната 
природна убавина. Затоа, токму во нашата земја има совршена „клима“ 
за развој на винскиот туризам. Истиот одлично се вклопува во 
целокупната туристичка понуда: природа, култура, традиција, сонце, 
начин на живот и гастрономија. Некои од македонските винарии 
работат интензивно во правец на развој и проширување на 
туристичката понуда, а истовремено преку најразлични саеми за вино и 
храна го промовираат македонскиот вински туризам ширум светот.



3. Винарија „Шато Камник“ 

 Винаријата „Шато Камник“ („Chateau Kamnik“) е мала и бутик 
винарија која се наоѓа во источниот дел на град Скопје, на околу 
300 м надморска висина на локалитетот познат меѓу скопјани како 
„Камник“. Истата е започната со работа во 2004 година, кога биле 
засадени првите 4 хектари лозови насади на имотот каде се наоѓа 
самата винарија. Денес таму има 15 хектари на лозови насади. 
Максимален капацитет е 150.000 литри. За разлика од останатите 
винарии во земјата кои имаат индустриско производство, оваа 
винарија е создадена од љубов и пасија спрема виното и 
винопроизводството, па токму затоа се вложува многу труд, знаење 
и внимание кон тоа да се произведе исклучиво висококвалитетно 
вино.  

3.1. Што нуди оваа винарија од областа на туризмот? 

 Винаријата организира т.н. вински тури кои вклучуваат едно 
интересно „винско“ искуство, особено за оние кои немаат големо 
знаење од областа на производството на вино. Турите започнуваат 
пред винаријата каде посетителите дознаваат за почетоците и 
развојот на винаријата, сортите кои се одгледуваат, и нешто повеќе 
за нивното одгледување. 

Слика 2.: Винарија Камник 

 

 

 Се продолжува кон производствениот дел каде посетителите 
дознаваат за тоа кои се почетните чекори од кога ќе се набере 
виното, зошто истото оди на ферментација, и што се случува со 
белото/црвеното/розовото/пенливото вино потоа. 

Слика 3. и 4.: Винарија Камник 

 

 
 
 Следно е посетата на визбата – местото каде одлежува 
црвеното вино во дабови буриња, и место каде посетителите се 
запознаваат со тоа зошто токму овде се случува магијата. 

Слика 5.: Винарија Камник 

 

 
 
 На самиот крај, посетителите (голем дел од нив вински 
ентузијасти) имаат можност во т.н. дегустациона сала да се опуштат 
и уживаат во одличното вино. 

Слика 6. и 7.: Винарија Камник 

 
 
Придобивки од винскиот туризам 

 Како и од секој вид туризам, па така и од винскиот, со 
неговиот развој се придонесува за проширување на туристичката 
понуда на државата, а со тоа и зголемување на бројот на туристи. 
Освен што со тоа се наложува продавање на домашен 
производ/услуга, истото придонесува и за зголемување на 
економскиот бенефит. Од аспект на винариите, овој вид туризам 
доведува до зголемување на продажбата, брз и реален повратен 
одговор од страна на потрошувачите, како и можности за 
склучување договори со странски компании и пласирање на 
домашните производи на светските пазари (извоз). 

